
                                      
 

Luuszäpfe 2008 
 

In Bärn isch jetz s’Bundeshuus ney renoviert. 
Es isch hochmodärn und au komplett saniert. 
Ganz ney fyr dr Bundesroot, ‚s isch s’ideale: 

het’s deert jetz e aigeni Spitexfiliale. 
 

Mi Wösch isch jetz fläggelos suuber wie nie, 
ych ha drum e Drigg und dä macht dr kai Mieh. 

De spaarsch au die chemischi Reinigung yy, 
Leggsch d’Wösch aifach zwai Stund in’s Hardwasser yy 

 
Jetz will doch dä Blocher in d’Opposition 

Das macht uns kai Angscht, jo was maint denn dä Gloon? 
Das kenne mir scho, do besteen kaini Gfoore: 

Dehaim praktiziert das mi Alti sit Joore… 
 

S het vyyl Gratiszyttige, ych find’s dr Hit 
Uff mim Wäg ins Gschäft nimm ych die alli mit. 

Im Byyro do liis ych vo oobe bis unde 
Und mach so all Daag ungfäär zwai Iberstunde 

 
Mit Easy-Jet fliege das koschtet 10 Schtai. 

Dr Hoogge: S’isch “one way”, de kunnsch nie me hai. 
Ych kauf alli Tickets grad uff, s’isch grandios 
Und gib si de Zyrcher, denn simmer sie los. 

 
Kunnsch du z‘Nacht an Zoll, jo denn ka’s dir bassiere 

S’stoht kai Zöllner do, du muesch „sälbschtdeklariere“. 
Ych machs zwar, doch ha y mi Mieh mit dem Bricht: 

Muess ych jetz mi Greessi aagää oder s’Gwicht? 
 

Kasch bald nimm parkiere, s’het nur blaui Zoone. 
Das isch bleed fir alli wo halt nit do woone. 
Und d’Leesig: dr Kaare uff Kaiseraugst fiere, 

dert kasch en platzsparend bim Thommen parkiere. 
 

S’het immer mee Schwoobe in Basel, s’isch gruusig. 
Die kenne nit schwätze, d’Maniere sinn luusig. 

Die sette uff Zyri bis uff dr letscht Maa 
So hebsch uff ai Schlag s’Niveau do und deert aa! 

 
Ych stand uff dr Autobahn, fluech in mim Kaare 

Es het nur no Stau ych ka kai Meter faare. 
Jetz fäält numme no, dass so Schugger aafange, 

und fir s’ummestoo Parkgebyyre verlange! 
 

Mir sueche no ebber wo fir uns wurd grampfe 
Es git zwar kai Lohn, kaini Ferie, nyt z’mampfe. 

Vom Gwinn do gseesch au nyt, derfir schaffsch au z‘Nacht 
Mach mit, s’bruucht no Hälfer fir d’EM Null Acht! 

 
Jetz wänn sie in  Basel e U-Bahn lo baue. 

Vo Bahnhof zu Bahnhof, das muesch zerscht verdaue. 
Die bausch besser z’Dytschland, mit dääre Methode 
Griegsch ändligg die Schwoobe emol untere Bode. 

 
Muess ändligg emol dr alt Grimpel ewägg 

Erfillt e Neapel-Reis prima dr Zwägg. 
Und d’Mafia hilft gärn, ka e Plätzli dir bsorge: 

Scho kasch d’Schwiegermuetter dert fachgrächt entsorge. 
 

Die Taser sinn gfeerlig, mir finde’s e Saich. 
Jagsch Strom duur e Keerper, und s’Hirni wird waich. 

E baar vo dr SVP hänn das probiert. 
Nur isch mangels Hirni dert gar nyt bassiert. 

 
Wie kenne die Bangge Milliarde verliere? 

Y hilf gärn bim Sueche, das wurd sich rentiere. 
Findsch sicher baar Daus’ger wenn d’alles umkeersch 

Und bi de Manager no d’Hoosesegg leersch. 
 

„Du hesch mir e Stutz?“ haut mi letschin ain aa. 
Wo ych grad ganz friidlig uffs Dram gwartet haa. 

Ych ha ihm ain gää, wo y gsee wär do stoot: 
Kai Bonus – du Oschpel ych waiss wie’s dir goot! 

 
10 glaini Fuessballfan mache Plauschmätsch zwischenyyne 

dr Minu isch im Goal, doch loht är hinde alles yyne. 
9 glaini Fuessballfan hänn d’Fääri gno statt s’Dram 

Dr ainti spiilt am Fääriseil, jetzt hoggt är z’Rotterdam. 
8 glaini Fuessballfan hänn kreftig randaliert 

Und hänn das Wort „Begägnigszone“ ganz neu definiert. 
7 glaini Fuessballfan die sinn im Stau ganz schwer 

Denn in dr Brantgass herrscht zer Zyt massive Stoosverkehr 
6 glaini Fuessballfan - oh lägg mir, sinn die bsoffe. 

Die sinn statt ins Joggeli ins Tertianum gloffe 
5 glaini Fuessballfan die hänn kai Bett mee gfunde. 

In aim Hotel het’s no Blatz, nur zaalt me dert noch Stunde 
4 glaini Fuessballfan mien dringend s’WC bsueche, 

sueche …sueche…sueche….pletzligg heersch si flueche. 
3 glaini Fuessballfan die hänn sich amyysiert 

Hänn Tickets kauft und Souvenirs, jetz sinn sie ruiniert. 
2 glaini Fuessballfan wänn Basel go erkunde 

zwai Daag speeter het me sie denn in dr Brantgass gfunde. 
Ai glaine Fuessballfan goot d’Fuessballregle duure 

Als Frau längt‘s wenn de aini kennsch:  
Hol Bier, Chips und halt d’Schnuure! 

 
 

Wottsch au by uns bänggle ? 
Schigg doch aifach e Brief in unser Boschtfach 

VSG Postfach 4365   4002 Basel 
Oder goosch uff, www.vsg-basel.ch 

 
Drugg: H. Leidenfrost AG Basel 

 


